
Pour ce qui eſt de l’œil, il figure la Prudence, qui doit ſuiure
l’Invention, comme les aiſles qui ſont au bout de ſon
Sceptre, ſignifient la viuacité requiſe à executer heureuſement.

Diſons en ſuite, Que par vne image de Mercure, qui tient
vn Caducée de la main droite, & de la gauche vne Fluſte ;
Les Anciens ont figuré les deux ſujets principaux, qui ſont
comme les sources de l’Inuention ; à ſçauoir l’intereſt propre,
& le plaiſir d’autruy ; dont l’vn eſt denoté par le Caducée ;
par le moyen duquel, comme les Poëtes ont feint, Mercure
reſſuſcitoit les morts ; & l’autre par la Fluſte, inſtrument
propre à reſiouir l’eſprit, & à calmer ſes mouuemens deſreglez.

Concluons ce Tableau de l’Inuention par celuy qui s’en
void encore auiourd’huy à Rome, où elle eſt peinte en ieune
Femme nuë, hormis qu’elle a ſur la teſte vn Morion, vne
Eſpée à la main, & vne maniere d’Eſcharpe ſemée de fleurs
& de fueilles, auecque ces mots à l’entour, Proprio Marte.

Par ſa nudité, nous apprenons, Qu’elle s’engendre la plus
part du temps des incommoditez de la vie : Par ſon Morion,
Qu’elle ſubſiſte par ſon eſprit, que la Prudence fortifie : Par
ſon Eſpée, Qu’elle eſt touſiours preſte à deffendre ce qu’elle
a mis au iour, afin que la gloire & le profit luy en demeurent ; 
Et par ſon Eſcharpe ſemée de fleurs, Que toute la peine
qu’elle prend à inuenter d’excellentes choſes, ſe fonde ſur
l’eſperance d’en cueillir vn iour le fruict, & d’en faire part
au public.

